
PWYLLGOR YR AMGYLCHEDD, CYNLLUNIO A THRAFNIDIAETH

Dyddiad: Dydd Mercher, 26 Chwefror 2003

Amser: 9.15am hyd 12.15pm

Lleoliad: Ystafell Bwyllgora 3, Adeilad y Cynulliad Cenedlaethol

Y MESUR MASNACHU GWASTRAFF A GOLLYNGIADAU

Cyflwyniad

Nod y papur hwn yw cynghori'r Pwyllgor ar agweddau'r Mesur sy'n berthnasol i Gymru ac ar 
daith y Mesur drwy'r Senedd.

Prif ddiben y Mesur yw rhoi mesurau ar waith i alluogi'r Deyrnas Unedig i fodloni gofynion 
Cyfarwyddeb Tirlenwi'r Comisiwn Ewropeaidd a rhoi sylfaen statudol i gosbi cwmnïau sy'n 
methu â chyrraedd eu targedau gollyngiadau yng Nghynllun Masnachu Gollyngiadau Nwyon 
Ty Gwydr y DU. Mae yna rai cymalau penodol i Gymru ar gyfer llunio strategaethau rheoli 
gwastraff trefol (MWMS) a chasglu data ar wastraff trefol.

Disgwylir cynnal trydydd darlleniad y Mesur yn Nhy'r Arglwyddi ar 6 Mawrth cyn y bydd yn 
mynd i Dy'r Cyffredin.

Gwastraff a anfonir i safleoedd tirlenwi

Mae'r Gyfarwyddeb Tirlenwi yn cyfyngu ar faint o wastraff trefol pydradwy (BMW) y gellir ei 
anfon i safleoedd tirlenwi yn y dyfodol o'i gymharu â 1995 (75% erbyn 2010, 50% erbyn 2013 a 
35% erbyn 2020). Mae'r Mesur yn darparu ar gyfer rhannu cyfanswm BMW y Deyrnas Unedig 
rhwng y gweinyddiaethau cyfansoddol. Mae hefyd yn caniatáu i Ysgrifennydd Gwladol DEFRA 
bennu blynyddoedd targed y Deyrnas Unedig a'r gweinyddiaethau cyfansoddol fel eu bod yn 
cyd-fynd â blynyddoedd targed y Gyfarwyddeb. Mae'r gweinyddiaethau wedi cytuno dros dro, 
ar sail y boblogaeth, ar y cyfanswm cychwynnol o BMW ar gyfer 1995. 

Cafodd Yn Gall gyda Gwastraff:Strategaeth Wastraff Genedlaethol Cymru, a gyhoeddwyd fis 
Mehefin y llynedd, ei llunio i sicrhau bod Cymru yn cyflawni ei chyfrifoldebau mewn perthynas 
â'r cyfanswm hwn a'r Gyfarwyddeb. Yn ôl y Concordat â Llywodraeth San Steffan, petai Cymru 
yn methu â chyflawni ei chyfrifoldebau a bod y Deyrnas Unedig yn cael ei dirwyo am dorri 
rheolau, y Cynulliad fyddai'n gyfrifol am dalu'r dirwyon hynny.



Mae'r Mesur yn rhoi pwerau i'r Cynulliad Cenedlaethol ddyrannu'r cyfanswm BMW Cymru 
gyfan i awdurdodau lleol yng Nghymru (ar ffurf "lwfansau" ar gyfer y symiau o BMW y caniateir 
iddynt gael eu hanfon i safleoedd tirlenwi), pennu targedau ar gyfer blynyddoedd heblaw am 
flynyddoedd targed y Gyfarwyddeb, a phennu cosbau am fethu â chyrraedd y targedau hynny. 
Mae Llywodraeth y Cynulliad yn trafod y dull o ddyrannu BMW â Chymdeithas Llywodraeth 
Leol Cymru (CLlLC) a bydd yn ymgynghori ar yr opsiynau, ar bennu targedau ac ar unrhyw 
drefn gosbi. 

Masnachu lwfansau tirlenwi

Mae'r Mesur hefyd yn cyflwyno trefniadau i ganiatáu i awdurdodau lleol sydd â lwfansau dros 
ben werthu'r rhain i awdurdodau lleol eraill. Ni fyddai'r gwastraff ei hun yn cael ei werthu: 
byddai prynu lwfansau yn caniatáu i awdurdod lleol anfon rhagor o BMW i safleoedd tirlenwi. 
Mae Llywodraeth y Cynulliad, yn unol â dymuniadau Pwyllgor yr Amgylchedd ac awdurdodau 
lleol yng Nghymru, wedi penderfynu peidio â gweithredu'r trefniadau masnachu yng Nghymru. 
Bydd hyn yn sicrhau bod awdurdodau lleol yng Nghymru yn canolbwyntio ar dargedau Yn Gall 
gyda Gwastraff i leihau faint o BMW a anfonir i safleoedd tirlenwi, yn hytrach na phrynu 
lwfansau i ohirio'r angen i weithredu. Mae Llywodraeth San Steffan wedi penderfynu rhoi'r 
trefniadau masnachu ar waith. Nid yw Gweithrediaeth yr Alban a Chynulliad Gogledd Iwerddon 
wedi penderfynu eto a ddylid gwneud hynny ai peidio. 

Strategaethau rheoli gwastraff pydradwy 

Yn unol â darpariaethau'r Gyfarwyddeb Tirlenwi, mae'r Mesur yn ei gwneud yn ofynnol i bob 
un o weinyddiaethau cyfansoddol y Deyrnas Unedig fod â strategaeth ar gyfer lleihau'r holl 
wastraff pydradwy (nid BMW yn unig) a anfonir i safleoedd tirlenwi. Mae'r Mesur yn cydnabod 
bod Atodiad 11 o Yn Gall gyda Gwastraff yn bodloni'r gofyniad hwn.

Cymalau penodol i Gymru

Yn dilyn ymgynghoriad ar y strategaeth wastraff ddrafft yn 2001, mae Ail Bennod y Mesur yn 
cynnwys dau gymal penodol i Gymru sy'n rhoi pwerau i'r Cynulliad Cenedlaethol ei gwneud yn 
ofynnol i awdurdodau lleol lunio MWMS a darparu data ar wastraff trefol. Mae Llywodraeth y 
Cynulliad, ar y cyd â CLlLC ac yn dilyn ymgynghoriad cyhoeddus, eisoes wedi rhoi canllawiau 
ar lunio MWMS i awdurdodau lleol gan ofyn iddynt eu cwblhau erbyn Tachwedd 2003. Mae'r 
Mesur yn darparu pwer wrth gefn i sicrhau bod y strategaethau'n cael eu llunio a'u bod yn 
ystyried y materion angenrheidiol. Bydd y cymal sy'n gofyn i awdurdodau lleol ddarparu 
amrywiaeth o ddata ar reoli gwastraff trefol yn sicrhau bod Llywodraeth y Cynulliad yn gallu 
monitro i ba raddau y caiff targedau'r Gyfarwyddeb Tirlenwi a thargedau Yn Gall gyda 
Gwastraff eu cyflawni. Bydd hefyd yn cyfrannu at symleiddio'r broses o gasglu data ar wastraff 
trefol fel yr oedd yr ymgynghoriad ar strategaeth wastraff Cymru yn ei addo.



Masnachu Gollyngiadau

Mae system fasnachu gollyngiadau yn arf polisi a gynlluniwyd i ganiatáu inni ostwng llygrwyr 
yn y ffordd fwyaf effeithlon bosibl i'r economi. Mewn cynllun masnachu gollyngiadau, mae'n 
rhaid i'r sefydliadau sy'n cymryd rhan gyrraedd targed cyffredinol o ran gostwng gollyngiadau. 
Gall y rhai sy'n cymryd rhan naill ai:

•Gyrraedd eu targed drwy ostwng eu gollyngiadau eu hunain,

•Gostwng eu gollyngiadau islaw eu targed a gwerthu neu arbed y lwfansau gollyngiadau sydd 
dros ben,

•Gadael i'w gollyngiadau barhau i fod yn uwch na'u targed, a phrynu lwfansau gollyngiadau 
gan sefydliadau eraill sy'n cymryd rhan.

Cynllun Masnachu Gollyngiadau'r DU (UK ETS) yw'r cynllun masnachu gollyngiadau cyntaf yn 
y byd i'r economi gyfan. Mae'n gynllun gwirfoddol, ac nid oes yn rhaid i unrhyw sefydliad 
gymryd rhan. Cafodd ei lansio fis Ebrill 2002. Nod y Cynllun yw gostwng gollyngiadau mewn 
ffordd gost-effeithlon er mwyn cyflawni cyfrifoldebau rhyngwladol y DU a chyrraedd ei 
thargedau domestig, yn ogystal â darparu profiad ymarferol o fasnachu gollyngiadau nwyon ty 
gwydr.

Mae'r Mesur yn rhoi sylfaen statudol i gosbi cwmnïau sy'n methu â chyrraedd eu targedau yng 
Nghynllun Masnachu Gollyngiadau Nwyon Ty Gwydr y DU. Mae hefyd yn diwygio'r Ddeddf 
Atal a Rheoli Llygredd i alluogi gweithredu cosbau mewn cynlluniau masnachu gollyngiadau yn 
y dyfodol.

 

Sue Essex AC

Y Gweinidog dros yr Amgylchedd

